
ქალაქ ჭიათურაში შპს „ტექნო 2016“-ს მანგანუმის მადნის გამამდიდრებელი საწარმოს ექსპლუატაციის 
პირობის ცვლილებაზე სკრინინგის გადაწყვეტილების შესახებ

შპს „ტექნო 2016“-ს მიერ, „გარემოსდაცვითი შეფასების კოდექსის“ (შემდგომ – კოდექსი) შესაბამისად, 
გარემოსდაცვითი გადაწყვეტილებით განსაზღვრული საქმიანობის ექსპლუატაციის პირობის ცვლილების 
შესახებ გარემოზე ზემოქმედების შეფასების (შემდგომ – გზშ) ანგარიშის წარდგენის საჭიროების 
დადგენის მიზნით, სსიპ გარემოს ეროვნულ სააგენტოში (შემდგომ – სააგენტო), კოდექსის მე-5 მუხლის 
მე-12 ნაწილის საფუძველზე, წარმოდგენილია გარემოსდაცვითი გადაწყვეტილებით განსაზღვრული 
საქმიანობის (ქალაქ ჭიათურაში შპს „ტექნო 2016“-ს მანგანუმის მადნის გამამდიდრებელი საწარმოს 
მოწყობა და ექსპლუატაცია) ექსპლუატაციის პირობის ცვლილებაზე სკრინინგის განცხადება.

2020 წლის 17 ივნისს, ქალაქ ჭიათურაში შპს „ტექნო 2016“-ს მანგანუმის მადნის გამამდიდრებელი 
საწარმოს მოწყობასა და ექსპლუატაციაზე გაცემულია გარემოსდაცვითი გადაწყვეტილება (ბრძანება №2-
504).

2024 წლის 14 აგვისტოს, სსდ გარემოსდაცვითი ზედამხედველობის დეპარტამენტის მიერ, განხორციელდა 
ქალაქ ჭიათურაში არსებული შპს „ტექნო 2016“-ს კუთვნილი საწარმოს ინსპექტირება და გამოვლენილ 
დარღვევებზე 2024 წლის 6 სექტემბერს, „საქართველოს ადმინისტრაციულ სამართალდარღვევათა 
კოდექსის“ 797 მუხლის პირველი ნაწილისა და 798 მუხლის შენიშვნის პირველი ნაწილის საფუძველზე, 
კომპანიის მიმართ, შედგა ადმინისტრაციული სამართალდარღვევის შესახებ №088805 ოქმი. საჩხერის 
რაიონული სასამართლოს 2024 წლის 21 ოქტომბრის №4/95-2024 დადგენილებით, შპს „ტექნო 2016“ 
ცნობილი იქნა ადმინისტრაციული სამართალდარღვევის ჩამდენად და ადმინისტრაციული სახდელის 
სახით დაეკისრა ჯარიმა, 15 000 ლარის ოდენობით. არსებული მდგომარეობით, საჩხერის რაიონული 
სასამართლოს დადგენილება შესულია კანონიერ ძალაში, ხოლო შპს „ტექნო 2016“-ს მიმართ, სსდ 
გარემოსდაცვითი ზედამხედველობის დეპარტამენტის მიერ, შემუშავებულია 2024 წლის 25 დეკემბრის 
№003953 ადმინისტრაციული მიწერილობა.

სკრინინგის განცხადების თანახმად, მანგანუმის მადნის გამამდიდრებელი საწარმო განთავსებულია 
ქალაქ ჭიათურაში, შპს „ჯორჯიან მანგანეზი“-ს საკუთრებაში არსებულ არასასოფლო-სამეურნეო 
დანიშნულების მიწის ნაკვეთზე (ს/კ: 38.10.31.125; ფართობი: 1589 მ2), რომლითაც იჯარის ხელშეკრულების 
საფუძველზე შპს „ტექნო 2016“ სარგებლობს. საწარმოში გათვალისწინებულია მანგანუმის მადნის და 

კუდების სველი გრავიტაციული მეთოდით გამდიდრება. ტექნოლოგიური პროცესი ითვალისწინებს 
ნედლეულის 0-16 მმ ზომის ფრაქციებამდე გაცხრილვა-დამსხვრევას და დალექვის შემდგომ მანგანუმის 
კონცენტრატის მიღებას. საწარმოში მოწყობილი ტექნოლოგიური ხაზის შემადგენლობაშია: ნედლეულის 
მიმღები ბუნკერი; ცხრილი; სამტვრეველა; მიმწოდებელი ჯამებიანი და ლენტური ელევატორები; 
კლასიფიკატორი; სპეციფიკური სალექარი; ერთი მზა პროდუქციის და ერთი კუდების ბუნკერი. 
საწარმოში გათვალისწინებულია ბრუნვითი წყალმომარაგების სისტემა, რისთვისაც ტერიტორიაზე 
მოწყობილია 771 მ3 ჯამური მოცულობის 5-სექციანი სალექარი. საწარმოში წარმოქმნილი სამეურნეო-
ფეკალური ჩამდინარე წყლების ჩაშვება ხდება საასენიზაციო ორმოში, ხოლო სანიაღვრე წყლები 
ჩაედინება არსებულ 5-სექციან სალექარში, რომელიც ჩართულია ბრუნვით წყალმომარაგების სისტემაში. 
საწარმო მუშაობს წელიწადში 240 დღე, დღე-ღამეში 16-საათიანი გრაფიკით და უზრუნველყოფს 
წელიწადში 168 000 ტონა მანგანუმის მადნის გამდიდრებას. საწარმოდან დაახლოებით 15 მეტრში 
მიედინება მდინარე ყვირილა, დაახლოებით 25 მეტრში განთავსებულია სარკინიგზო ლიანდაგი, 
დაახლოებით 100 მეტრში გადის გომი-საჩხერე-ჭიათურა-ზესტაფონის საავტომობილო გზა, ხოლო 
დაახლოებით 600 მეტრში მდებარეობს უახლოესი საცხოვრებელი სახლი.

წარმოდგენილი დოკუმენტაციის მიხედვით, შპს „ტექნო 2016“-ს მიერ საწარმოში განხორციელდა 
ექსპლუატაციის პირობის ცვლილება, რაც გულისხმობს ტექნიკური დანიშნულების წყლის აღების 
წერტილის, ასევე, მზა პროდუქციის და კუდების ბუნკერების განთავსების ადგილების ცვლილებას. 
კერძოდ, არსებული მდგომარეობით, საწარმოს ტექნიკური დანიშნულების წყლით მომარაგება კვლავ 
ხორციელდება მდინარე ყვირილადან, ტუმბოს საშუალებით, ხოლო ექსპლუატაციის პირობის 
ცვლილებით წყალაღების წერტილის შეცვლილი GPS კოორდინატებია: X-363553 Y-4686195. რაც შეეხება 
მზა პროდუქციის და კუდების ბუნკერებს, ექსპლუატაციის პირობის ცვლილებით ისინი განთავსებულია 
შემდეგ GPS კოორდინატებზე: X-363545 Y-4686218; X-363547 Y-4686218.

სკრინინგის განცხადების შესაბამისად, ექსპლუატაციის პირობის ცვლილება არ უკავშირდება საწარმოს 
ტექნოლოგიური პროცესის, წარმადობის, სამუშაო რეჟიმის, მდინარე ყვირილადან ასაღები წყლის 
რაოდენობის, წყალარინების და წარმოქმნილი ნარჩენების მართვის ცვლილებას, ასევე ახალი 
ტერიტორიების ათვისებას. აღნიშნულის გათვალისწინებით, ექსპლუატაციის პირობის ცვლილებით 
გარემოს სხვადასხვა კომპონენტებზე ზემოქმედების გაზრდას ადგილი არ ჰქონია.

წარმოდგენილი ინფორმაციის თანახმად, საწარმოს ტერიტორია არ მდებარეობს არქეოლოგიური და 
კულტურული მემკვიდრეობის ძეგლების, ასევე, დაცული და ტყით მჭიდროდ დაფარული 
ტერიტორიების სიახლოვეს, სადაც გაბატონებულია საქართველოს „წითელი ნუსხის“ სახეობები. 
ექსპლუატაციის პირობის ცვლილება განხორციელდა არსებული საწარმოს ანთროპოგენური 
ზემოქმედებით სახეცვლილ ტერიტორიაზე.

კოდექსის მე-7 მუხლის მე-5 ნაწილის შესაბამისად, სკრინინგის განცხადება გამოქვეყნდა გარემოსდაცვით 
საინფორმაციო პორტალზე და გადაიგზავნა ჭიათურის მუნიციპალიტეტის მერიაში, საინფორმაციო 
დაფაზე განთავსების მიზნით. სკრინინგის განცხადების განხილვის ადმინისტრაციული წარმოების 
ეტაპზე საზოგადოების მხრიდან სკრინინგის განცხადებით გათვალისწინებულ საქმიანობასთან 
დაკავშირებით წერილობითი შენიშვნები და მოსაზრებები სააგენტოში წარმოდგენილი არ ყოფილა.



ზემოაღნიშნულის გათვალისწინებით, ექსპლუატაციის პირობის ცვლილების კოდექსით განსაზღვრული 
კრიტერიუმებით შეფასების მიხედვით, კოდექსის მე-5 მუხლის მე-12 ნაწილისა და მე-7 მუხლის მე-6 
ნაწილის საფუძველზე,

ვ ბ რ ძ ა ნ ე ბ:

1. მიღებულ იქნეს სკრინინგის გადაწყვეტილება, რომ ქალაქ ჭიათურაში შპს „ტექნო 2016“-ს 
მანგანუმის მადნის გამამდიდრებელი საწარმოს ექსპლუატაციის პირობის ცვლილება არ 
საჭიროებს გარემოსდაცვითი გადაწყვეტილებით განსაზღვრული საქმიანობის ექსპლუატაციის 
პირობის ცვლილების შესახებ გზშ-ის ანგარიშის წარდგენას;

2. შპს „ტექნო 2016“ ვალდებულია საქმიანობა განახორციელოს 2020 წლის 17 ივნისს გაცემული 
გარემოსდაცვითი გადაწყვეტილებით (ბრძანება №2-504) განსაზღვრული პირობების შესაბამისად, 
წარმოდგენილი ექსპლუატაციის პირობის ცვლილების გათვალისწინებით;

3. შპს „ტექნო 2016“ ვალდებულია, სკრინინგის გადაწყვეტილების გაცემიდან 2 თვის ვადაში, 
წარმოდგენილი ექსპლუატაციის პირობის ცვლილების გათვალისწინებით, უზრუნველყოს 
განახლებული ატმოსფერულ ჰაერში მავნე ნივთიერებათა ზღვრულად დასაშვები გაფრქვევის 
ნორმების პროექტის სააგენტოსთან შეთანხმება, ხოლო ექსპლუატაციის ეტაპზე, უზრუნველყოს 
სააგენტოსთან შეთანხმებული გამოყოფის და გაფრქვევის წყაროების პარამეტრების დაცვა და 
შესაბამისად დადგენილი ზღვრულად დასაშვები გაფრქვევის ნორმების პროექტის შესრულება;

4. შპს „ტექნო 2016“-სთვის ზემოაღნიშნული პირობები წარმოადგენს 2020 წლის 17 ივნისს გაცემული 
გარემოსდაცვითი გადაწყვეტილებით (ბრძანება №2-504) განსაზღვრული პირობების განუყოფელ 
ნაწილს და მათი შესრულება სავალდებულოა;

5. ბრძანება დაუყოვნებლივ გაეგზავნოს შპს „ტექნო 2016“-ს;
6. ბრძანება ძალაში შევიდეს შპს „ტექნო 2016“-ს მიერ ამ ბრძანების გაცნობისთანავე;
7. სკრინინგის გადაწყვეტილების გაცემიდან 5 დღის ვადაში გადაწყვეტილება განთავსდეს 

გარემოსდაცვით საინფორმაციო პორტალზე და ჭიათურის მუნიციპალიტეტის მერიის 
საინფორმაციო დაფაზე;

8. ბრძანება შეიძლება გასაჩივრდეს თბილისის საქალაქო სასამართლოს ადმინისტრაციულ საქმეთა 
კოლეგიაში (თბილისი, დავით აღმაშენებლის ხეივანი №64), მხარის მიერ მისი ოფიციალური წესით 
გაცნობის დღიდან ერთი თვის ვადაში.

ელენე ღუბიანური

სააგენტოს უფროსი

სსიპ გარემოს ეროვნული სააგენტო

